
Sumiiffinni aalajangersimasuni KNI A/S-ip pisiniarfiutai akilersinnaasumik ingerlasinnaasut pillugit 

Naalakkersuisut nalunaarusioqqullugit peqquneqarnissaannik Inatsisartut aalajangiiffigisassaattut 

siunnersuut. Pisiniarfiit taakku nioqqutissanik pilersuinissamut pisortaniit kiffartuussinissamut 

isumaqatigiissuteqarnissamut pisussaaffeqarunnaassapput. UPA2025 nallertinnagu nalunaarusiaq 

agguaanneqassaaq. 

(Inatsisartunut ilaasortaq Aqqalu C. Jerimiassen, Atassut) 

(Siullermeerneqarnera) 

 

Qujanaq Inatsisartunut ilaasortaq Aqqalu C. Jerimiassen siunnersuummut. 

 

Kialluunniit qularutigissanngilaa, uagut Demokraatiniit pisortat kisermaassillutik piginnittuunerata 

kipitinnissaa kissaatigigatsigu. Ingerlatanut tamanut tamanna atuuppoq aammattaarlu ulluinnarni 

pisariaqartitanik pisiniarfinnut uani siunnersuummi eqqartorneqartunut atuuppoq. 

 

Taamatuttaaq akuerisariaqarlugulu ataqqisariaqarparput, siammasissumik najugaqassutsitta 

kingunerimmagu, piffeqarmat nunatsinni, pilersuinissamut isumannaallisaaneq pillugu niuertunut 

tunniunneqarsinnaanngitsoq. Allatut oqaatigalugu, piffeqarpoq, pisiniarfimmik ingerlatsinissaq imminut 

akilersinnaanngitsunik, uanilu pisortat allatut ajornartumik taamaaliortariaqartarlutik. 

 

Uuminnga siunnersuuteqarnermigut Aqqalu C. Jerimiassen-ip kissaatigaa, nalunaarusiortoqassasoq KNI-

pisiniarfiisa ilaasa namminersortunngorsarneqarnissaannik periarfissaqarnersoq paasiniarlugu. Uani 

siullertut pingaartuuvoq erseqqissassallugu, kisermaassineq atuisunut pitsaasuunngisaannarmat. KNI-

pisiniarfiisa ilaasa namminersortunngorsarneqarnerisigut immaqa kinguneqaannarsinnaavoq, pisortat 

kisermaassinerat namminersortut kisermaassinerannik kinguneqaannartoq. Tamanna isumaqarpianngilaq. 

 

Taakku saniatigut tikkuartariaqarpara, innuttasoq kinaluunniit imaluunniit suliffeqarfik 

kiffaanngissuseqarmata pisiniarfimmik ammaanissaminnut sumiikkaluarunilluunniit, 

isumassarisisimagaanni, piffimmi tassani aningaasarsiutaasinnaasoq. 

 

Nalunaarusiornissamik siunnersuut una isumassarsiatut pitsaanngitsutut isiginngilara, 

tapersersinnaallugulu, nalunaarusiortoqarnissaa. Uannulli pingaartuuvoq, tunngavilersuutit taakku, uani 

ilanngussanni taakkartukkakka nalunaarusiami siunnersuutigineqartumi ilanngunneqarnissaat. 

 

Tamanna tunngavigalugu siunnersuut ataatsimiititaliami susassaqartumi suliareqqinneqartussatut 

innersuussutigineqarpoq. 

 

 


